
					Kaca puniki sampun kauji-wacén
maan ngalas dadi tentera PETA lantas magerelia di alas-alase. Nanging

sasubane merdeka raganne ten kayun dadi tentra." Gusti Ngurah buin
eling teken ajinne. Mireng caritan okanne Gusti Biang Suci matutang.

"Saja ning Ratna, matuan ceninge milu mayadnya ngawangun

negarane tenenan, ngusir penjajah tan ngitung arta brana, pianak somah
saking melanin gumi. Nganti saking belog Ibune, tusing ngerti teken

yasan sang sura amrih sutreptining nagara. Ibu serakah, ngulahang
awak merasa tusing katresnain, malah ilik, cemburu ngaden matuane

ngelah mitra. Nganti ibu mulih beseang terus ka Tanjung," Gusti Biang
Suci ngetel yeh panonne. Ratna Dumilah dadi salah tingkah ningalin

ibunne nangis. Gusti Ayu Sri lantas nyelag.

"Meneng ja Ibu, sampunang nuturang ajin tiange deriki. Tiang

nyanan milu sedih. Bas bli Ngurah ja masih nuldulin kayunne Ibu apang

nangis," Gek Sri ngelut ibunne.

Teked di penambangan Klungkunge montore buin mareren

sawatara ajam ngantiang dagang sambilang menekang muatan. Gusti
Ngurah Darsana ajak rabinne, rainne, ibu lan ajinne tuun ngojog dagang

sate kambinge lakar ngajengang.

"Aji, Ibu, ngiring numbas sate kambing. Niki langganan titiang

sabilang meriki."

"Beh yen keto cocok pesan. Basang ajine suba seduk," ajine

masaut tutuga teken ibu lan rainne. Sambilanga negak madaar siat-siut

ngarepin nasi, sesate Ian rawon anget-anget Ratna Dumilah matolihan
ka Krethagosa di bucun pempatane. Ada masih bale kambang mirip

pesan cara bale kambange di Mayura. Di kadohan ngenah pamedal
agunge gang aluhur bet baan kapasilan, ambengan, paku-paku lan

lumut pasuranting.

"Tu Ngurah niki wangunan napi, dados cara taman giline di

